
Gwybodaeth am yr ymgynghoriad hwn 

I: Aelodau o’r cyhoedd yn y Deyrnas Unedig. (yn neilltuol 
berthnasol i ddeiliaid swyddi barnwrol yng Nghymru a 
Lloegr, a’r rhai sy’n eistedd mewn tribiwnlysoedd sydd ag 
awdurdodaeth ledled y DU.) 

Hyd: O 15/11/21 i 07/02/22 

Ymholiadau (gan gynnwys 
ceisiadau i gael y papur 
mewn fformat gwahanol) at: 

Simon Parsons 
Judicial Conduct Investigations Office 
80–82 Queen’s Building 
Royal Courts of Justice, Llundain WC2AA 2LL 

Ffôn: 020 7176 4811 

E-bost: disciplinary.consultation@judicialconduct.gov.uk 

Sut i ymateb: Anfonwch eich ymateb erbyn 07/02/22 at: 

Simon Parsons 
Judicial Conduct Investigations Office 
80–82 Queen’s Building 
Royal Courts of Justice, Llundain WC2AA 2LL 

E-bost: disciplinary.consultation@judicialconduct.gov.uk 

Papur ymateb: Cyhoeddir ymateb i’r ymgynghoriad hwn yn gynnar yn 
2022. 

Rhagair 

Ystyrir bod barnwriaeth Cymru a Lloegr ymysg y gorau yn y byd. Ochr yn ochr ag 
annibyniaeth ac arbenigedd, mae safonau uchel o ymddygiad personol yn chwarae rhan 
bwysig o ran cynnal enw da eithriadol ein 22,000 o ddeiliaid swyddi barnwrol. 

Fel yr Arglwydd Ganghellor a’r Arglwydd Brif Ustus, yr ydym yn gyd-gyfrifol am 
ddisgyblaeth farnwrol. Rydym yn cael ein cefnogi yn y rôl hon gan y Swyddfa 
Ymchwiliadau Ymddygiad Barnwrol (“JCIO”), llywyddion siambrau tribiwnlysoedd a 
phwyllgorau cynghori rhanbarthol ar ymddygiad. 

Credwn ei bod yn hanfodol i hyder y cyhoedd yn y farnwriaeth fod camau effeithiol yn cael 
eu cymryd ar yr adegau prin hynny pan nad yw deiliaid swyddi barnwrol yn ymddwyn fel y 
dylent. Mae’r ffaith na fu i’r un Arglwydd Ganghellor nac Arglwydd Brif Ustus betruso rhag 
gweithredu mewn achosion o’r fath yn dangos bod camymddwyn yn cael ei gymryd o 
ddifrif, a’i fod yn arwain at ganlyniadau i’r sawl a dramgwyddodd. 

Mae bron i ddegawd wedi mynd heibio ers i’r diweddar Arglwydd (yr Arglwydd Ustus ar y 
pryd) Toulson arwain yr adolygiad a arweiniodd at ein system ddisgyblu bresennol. Mewn 
sawl ffordd, mae’r system honno wedi sefyll prawf amser yn dda. Ers ei sefydlu yn 2013, 
mae’r JCIO wedi delio â dros 10,000 o gwynion. Dros yr un cyfnod, mae llywyddion siambr 
a phwyllgorau cynghori wedi delio â miloedd o gwynion am ddeiliaid swyddi tribiwnlysoedd 
ac ynadon. Gydag oddeutu 50 o achosion y flwyddyn, mae camymddwyn gan ddeiliaid 
swyddi barnwrol yn anghyffredin. 

Fodd bynnag, mae i’r system ei hanfanteision. Yn gyntaf, mewn cyfran fach o achosion, 
mae ymchwiliadau’n cymryd gormod o amser. Yn ail, er y byddai’n anghywir disgrifio’r 
system fel un sy’n gaeedig, rydym yn cydnabod y gellid gwneud mwy i helpu’r cyhoedd i 
ddeall penderfyniadau disgyblu. 

Credwn y bydd y cynigion yn y ddogfen ymgynghori hon, a luniwyd gan weithgor dan 
arweiniad uwch farnwr yn dilyn adolygiad cynhwysfawr am flwyddyn, yn gwella’r hyn sydd 
eisoes yn system ddisgyblu sydd wedi’i rheoli’n dda. Edrychwn ymlaen at gael eich 
sylwadau ar y cynigion.  

 
 

Y Gwir Anrhydeddus 
Dominic Raab MP 
Yr Arglwydd Ganghellor a’r Ysgrifennydd 
Gwladol dros Gyfiawnder 

Y Gwir Anrhydeddus 
Arglwydd Burnett o Maldon 
Yr Arglwydd Brif Ustus 

Crynodeb gweithredol 

1. Mae’r ymgynghoriad hwn yn croesawu sylwadau ar y cynigion i wella’r system 
ddisgyblu farnwrol yng Nghymru a Lloegr Fe’i cyhoeddir ar y cyd ar ran yr Arglwydd 
Ganghellor a’r Arglwydd Brif Ustus, gan adlewyrchu’r sefyllfa gyfansoddiadol eu bod 
yn gyfrifol ar y cyd am ddisgyblaeth farnwrol. 

2. Mae’r system ddisgyblu’n cynnwys barnwyr llysoedd cyflogedig a rhai sy’n derbyn ffi, 
barnwyr tribiwnlysoedd ac aelodau nad ydynt yn gyfreithwyr, ynadon a chrwneriaid 
yng Nghymru a Lloegr: oddeutu 22,000 o ddeiliaid swyddi barnwrol. Mae’r system 
hefyd yn cynnwys tribiwnlysoedd sydd ag awdurdodaeth ledled y DU. 

3. Mae’r Arglwydd Brif Ustus ac Uwch Lywydd y Tribiwnlysoedd yn gyfrifol am bennu’r 
egwyddorion sy’n llywio ymddygiad personol deiliaid swyddi barnwrol. Mae’r Canllaw 
i Ymddygiad Barnwrol1 yn nodi’r egwyddorion hynny. Yn dibynnu ar y swydd farnwrol 
dan sylw, gall dogfennau perthnasol eraill gynnwys telerau ac amodau penodi, y 
datganiad a’r ymrwymiad a lofnodwyd gan ynadon wrth eu penodi, a chanllawiau 
penodol ar faterion megis defnyddio cyfryngau cymdeithasol. 

4. Mae camymddwyn yn derm sy’n cyfeirio at ymddygiad personol amhriodol gan 
ddeilydd swydd farnwrol sy’n ddigon difrifol i alw am gamau disgyblu ffurfiol. Dyma rai 
enghreifftiau o ymddygiad a all arwain at ganfyddiad o gamymddwyn: 
• Sylwadau sarhaus/colli tymer yn y llys 
• Ymddygiad amhriodol tuag at gydweithwyr/staff  
• Camddefnyddio statws barnwrol  
• Camddefnyddio cyfryngau cymdeithasol  
• Methu â rhoi gwybod am faterion perthnasol megis ymwneud personol mewn 

achos cyfreithiol. 

5. Mae honiadau o gamymddwyn fel arfer yn deillio o gŵyn gan drydydd parti megis 
aelod o’r cyhoedd neu gynrychiolydd cyfreithiol. Gall cwestiynau am gamymddwyn 
godi hefyd yn niffyg cwyn, er enghraifft o adroddiadau yn y wasg, atgyfeiriad gan 
farnwr arweiniol, neu hunan-adrodd. 

6. Mae’r system ddisgyblu’n darparu’r fframwaith ar gyfer ymchwilio i honiadau o 
gamymddwyn ac, os yw’n briodol, cymerir camau gweithredu. Mae’r penderfyniad 
terfynol mewn achosion o gamymddwyn yn cael ei wneud ar y cyd gan yr Arglwydd 
Brif Ustus (neu ei uwch ddirprwy barnwrol) a’r Arglwydd Ganghellor. Mae’r cosbau 
am gamymddwyn yn amrywio o gyngor ffurfiol i ddiswyddo. 

 
1 Canllaw i Ymddygiad Barnwrol – Diwygiwyd ym mis Mawrth 2018 (Diweddarwyd ym mis Medi 2020) | 

Barnwriaeth y Llysoedd a’r Tribiwnlysoedd 

https://www.judiciary.uk/publications/guide-to-judicial-conduct/
https://www.judiciary.uk/publications/guide-to-judicial-conduct/

7. Mae egwyddor hanfodol annibyniaeth farnwrol yn golygu nad yw’r system ddisgyblu’n 
gyfrwng i ddelio â chwynion am benderfyniadau barnwrol. Dim ond drwy apelio i lys 
uwch y gellir herio materion o’r fath. 

8. Dan adrannau 115 a 117 Deddf Diwygio Cyfansoddiadol 2005, gall yr Arglwydd Brif 
Ustus, gyda chytundeb yr Arglwydd Ganghellor, wneud rheolau a rheoliadau ar gyfer 
ymchwilio i gwynion am gamymddwyn a phenderfynu arnynt. Cyhoeddwyd y rheolau 
a’r rheoliadau presennol am y tro cyntaf yn 2013 yn dilyn adolygiad dan arweiniad y 
diweddar Arglwydd (yr Arglwydd Ustus bryd hynny) Toulson. 

9. Yn 2019, cytunodd yr Arglwydd Ganghellor a’r Arglwydd Brif Ustus fod yr amser yn 
iawn i adolygu gweithrediad y system ddisgyblu. Datblygwyd y cynigion yn y papur 
hwn yn dilyn adolygiad blwyddyn o hyd a gynhaliwyd gan weithgor a ffurfiwyd gan y 
Fonesig (yr Arglwyddes Ustus bryd hynny) Rafferty DBE ac, yn dilyn ei hymddeoliad 
ym mis Gorffennaf 2020, a gadeiriwyd gan y Fonesig Ustus Carr DBE. Roedd 
aelodau’r grŵp yn cynnwys barnwyr, swyddogion o’r JCIO, y Swyddfa Farnwrol, 
Gwasanaeth Llysoedd a Thribiwnlysoedd Ei Mawrhydi a’r Weinyddiaeth Gyfiawnder, 
ac aelod lleyg o’r panel disgyblu barnwrol. 

10. Nod cyffredinol y grŵp oedd: 

Adolygu’r system ddisgyblu farnwrol yng Nghymru a Lloegr, a gwneud 
argymhellion i sicrhau bod y broses o ystyried cwynion am gamymddwyn yn 
gymesur, yn effeithlon, yn deg ac yn sicrhau’r cydbwysedd cywir rhwng 
cyfrinachedd a thryloywder.  

11. Cafodd buddiannau allweddol, gan gynnwys cyrff sy’n cynrychioli’r farnwriaeth, 
wybod am yr adolygiad ac fe’u hanogwyd i roi eu barn. Cafwyd cyngor ad hoc gan 
farnwyr a swyddogion y tu allan i’r grŵp ar faterion penodol. 

12. Bwriad y cynigion yn y ddogfen ymgynghori hon yw gwella, yn hytrach nag 
ailddyfeisio, system sydd wedi sefyll prawf amser yn dda ers iddi gael ei hadolygu 
ddiwethaf bron i ddegawd yn ôl. Mae’r cynigion yn ymdrin ag amrywiaeth o faterion 
gan gynnwys: 
• Diffinio pwrpas y system ddisgyblu 
• Trosglwyddo’r cyfrifoldeb dros ddelio â chwynion am aelodau tribiwnlysoedd o 

lywyddion siambrau i’r JCIO 
• Dosbarthu gwahanol lefelau o gamymddwyn 
• Gwella’r broses statudol ar gyfer ymchwilio i gwynion, gan gynnwys cynigion 

ynghylch y broses ar wahân ar gyfer cwynion sy’n ymwneud ag ynadon 
• Rhoi mwy o wybodaeth i’r cyhoedd am benderfyniadau disgyblu 
• Hyrwyddo amrywiaeth ymysg y rheini sy’n cyflawni rolau statudol yn y system. 

13. Gellir gweld y rheolau a’r rheoliadau statudol y cyfeirir atynt yn y ddogfen hon yn: 
https://complaints.judicialconduct.gov.uk/rulesandregulations/ 

https://complaints.judicialconduct.gov.uk/rulesandregulations/

Cyflwyniad 

14. Mae’r papur hwn yn egluro’r cynigion yr ymgynghorir arnynt i wella’r system 
ddisgyblu farnwrol yng Nghymru a Lloegr Rydym yn croesawu sylwadau gan bob 
aelod o’r cyhoedd yn y DU ond yn nodi y bydd y cynigion o ddiddordeb arbennig i 
ddeiliaid swyddi barnwrol o fewn cwmpas y system, eu cyrff cynrychioliadol a’r rhai 
sy’n cyflawni rolau o fewn y system ar hyn o bryd. 

15. Anfonir copïau o'r papur ymgynghori at y canlynol: 
Arglwydd Lywydd (Yr Alban) 
Arglwydd Brif Ustus Gogledd Iwerddon 
Meistr y Rholiau 
Llywydd Mainc y Frenhines 
Llywydd yr Adran Deulu 
Canghellor yr Uchel Lys 
Yr Uwch Farnwr Llywyddol 
Prif Grwner 
Mrs Ustus Cheema-Grubb DBE 
Barnwyr Enwebedig 
Cymdeithas Barnwr yr Uchel Lys 
Cymdeithas Meistri’r Uchel Lys 
Cyngor y Barnwyr Cylchdaith 
Cymdeithas Barnwyr Rhanbarth EM 
Cyngor Barnwyr Rhanbarth Ei Mawrhydi (Llysoedd Ynadon) 
Cymdeithas Crwneriaid Cymru a Lloegr 
Penaethiaid Gweithrediadau Cyfreithiol (a thrwyddynt, y Pwyllgorau Ymgynghorol 
Rhanbarthol ar Ymddygiad) 
Pwyllgor Gweithredol Arweinyddiaeth Ynadon 
Cymdeithas yr Ynadon 
Cymdeithas yr Arglwydd-Raglawiaid 
Cadeiryddion Meinciau 
Yr Ombwdsmon Penodiadau ac Ymddygiad Barnwrol 
Tîm y Wasg yn y Swyddfa Farnwrol 
Adnoddau Dynol Barnwrol 
Y Coleg Barnwrol 
Llywodraeth Cymru 
Llywodraeth yr Alban 
Llywodraeth Gogledd Iwerddon 

Cymdeithas y Gyfraith 
Cyngor y Bar 
CILEX 
Comisiwn y Gyfraith 

16. Nid yw’r rhestr hon yn gyfyngol nac yn hollgynhwysol. Croesewir ymatebion gan 
unrhyw un sydd â diddordeb neu sydd â safbwyntiau ar y testun yr ymdrinnir ag ef yn 
y papur hwn. 

 

Y camau nesaf a'r amserlen 

17. Bydd yr ymgynghoriad hwn ar agor am dri mis, er mwyn i unrhyw un sydd â 
diddordeb allu gwneud sylwadau ar y cynigion. Ar ôl i’r ymgynghoriad ddod i ben, 
byddwn yn ystyried y safbwyntiau a ddaeth i law ac yna’n cyhoeddi ymateb ffurfiol. 

Deddfwriaeth 

18. Bydd newidiadau i brosesau statudol ar gyfer ystyried cwynion yn gofyn am 
gymeradwyaeth y Senedd drwy’r weithdrefn penderfyniad negyddol. Bydd 
newidiadau i sancsiynau disgyblu yn gofyn am newid deddfwriaethol sylfaenol i adran 
108 o Ddeddf Diwygio Cyfansoddiadol 2005. 

Holiadur 

Byddem yn croesawu ymatebion i’r cwestiynau canlynol sydd wedi’u cynnwys yn y papur 
ymgynghori hwn. 

C1: A ydych yn cytuno y dylid diffinio pwrpas y system ddisgyblu farnwrol yn 
ffurfiol? Os felly, ydych chi’n cytuno â’r diffiniad arfaethedig? Rhowch resymau. 

C2: A ydych yn cytuno y dylai’r system ddisgyblu barhau i fod yn seiliedig ar y 
cysyniad o gamymddwyn, ac y dylid categoreiddio camymddwyn yn fân, difrifol neu 
ddybryd? Rhowch resymau. 

C3: A ydych yn cytuno y dylai’r Swyddfa ddelio â chwynion am aelodau 
tribiwnlysoedd ac arlywyddion siambr? Rhowch resymau. 

C4: A ydych yn cytuno â chyflwyno gweithdrefn gyflym ar gyfer achosion lefel is lle 
cytunir ar y ffeithiau? Rhowch resymau. 

C5: Ydych chi’n cytuno â gofyniad i gwynion gael eu hategu gan fanylion 
perthnasol? Rhowch resymau. 

C6: A ydych yn cytuno y dylai’r rheolau nodi’n glir bod yn rhaid gwrthod cwynion 
nad ydynt yn bodloni’r meini prawf ar gyfer cwyn ddilys? Rhowch resymau. 

C7: A ydych yn cytuno, ar yr amod bod y Swyddfa’n gallu derbyn cwynion sy’n 
ymwneud â phatrwm ymddygiad dros amser a bod achwynwyr yn gallu cyflwyno 
sylwadau am estyniad mewn amgylchiadau eithriadol, y dylai’r terfyn amser ar gyfer 
cwyn i’r Swyddfa fod o fewn tri mis i’r mater y cwynir yn ei gylch? Rhowch resymau. 

C8: Ydych chi’n cytuno â’r newidiadau arfaethedig i’r meini prawf ar gyfer gwrthod 
cwyn? Rhowch resymau. 

C9: A ydych yn cytuno y dylai’r Swyddfa allu gwahodd achwynydd i roi sylwadau ar 
ymateb deiliad swydd i’w gŵyn? Rhowch resymau. 

C10: Yn amodol ar y mesurau diogelu arfaethedig, a ydych yn cytuno y dylai’r 
Swyddfa fod â’r pŵer i roi’r gorau i ddelio â chwynion nad oes gobaith rhesymol 
iddynt gael eu datrys cyn i’r swydd-ddeiliad adael y swydd? Rhowch resymau. 

C11: A ydych yn cytuno y dylai barnwyr enwebedig, barnwyr sy’n ymchwilio a 
phanelau disgyblu barhau i ystyried cwynion nad yw’r JCIO wedi’u gwrthod neu eu 
diystyru? Rhowch resymau.  

C12: A ydych yn cytuno y dylid ehangu’r gronfa o farnwyr a enwebir i gynnwys 
barnwyr cylchdaith, barnwyr rhanbarth a barnwyr tribiwnlys cyflogedig a 
chrwneriaid? Rhowch resymau. 

C13: A ydych yn cytuno y dylai’r JCIO fod yn gyfrifol am benderfynu a ddylid 
ymchwilio i wybodaeth a dderbynnir yn absenoldeb cwyn? Rhowch resymau. 

C14: Ydych chi’n cytuno mai’r barnwr enwebedig yn unig ddylai fod â’r pŵer i 
wrthod cwyn sydd wedi’i chyfeirio at farnwr enwebedig? Rhowch resymau. 

C15: A ydych chi’n cytuno â’r cynnig ynghylch cyfansoddiad panelau disgyblu? 
Rhowch resymau. 

C16: A ydych yn cytuno y dylai fod gan ddeilydd swydd y cyfeirir ei achos at banel 
disgyblu hawl i wrandawiad llafar? Rhowch resymau. 

C17: A ydych yn cytuno y dylai deiliaid swyddi sy’n mynychu cyfweliad neu 
wrandawiad disgyblu fod â’r hawl i gael cydweithiwr barnwrol yno i fod yn gefn 
iddo? Rhowch resymau. 

C18: A ydych yn cytuno y dylid dileu’r gofyniad i wahodd sylwadau ynghylch sut y 
cynhelir ymchwiliad barnwrol o’r rheolau? Rhowch resymau. 

C19: A ydych yn cytuno, ac eithrio mewn achosion lle yr argymhellir atal neu 
ddiswyddo, na ddylid anfon adroddiadau barnwyr enwebedig, barnwyr sy’n 
ymchwilio na phanelau disgyblu at ddeiliaid swyddi tan ddiwedd y broses 
ddisgyblu? Rhowch resymau. 

C20: A ydych yn cytuno y dylai pwyllgorau cynghori ddal i ystyried cwynion am 
ynadon o dan set o reolau ar wahân? Rhowch resymau. 

C21: A ydych yn cytuno y dylai fod gan ysgrifenyddion pwyllgorau cynghori rôl 
hidlo sy’n adlewyrchu swyddogaeth y JCIO? Rhowch resymau. 

C22: A ydych yn cytuno y dylai panelau ymddygiad gael eu disodli gan rôl newydd 
aelod enwebedig o’r pwyllgor, a ddylai fod â’r un pwerau â barnwr enwebedig? 
Rhowch resymau. 

C23: A ydych yn cytuno y dylai’r holl aelodau a chadeiryddion pwyllgorau cynghori 
ymddygiad fod yn gymwys i ymgeisio am rôl aelod enwebedig o’r pwyllgor? 
Rhowch resymau. 

C24: A ydych yn cytuno y dylai pob ymgeisydd ar gyfer rôl aelod enwebedig o’r 
pwyllgor gael ei ddethol gan banel o dri sy’n cynnwys ysgrifennydd y pwyllgor, 
barnwr llywyddol neu farnwr cyswllt yr Adran Deulu, ac aelod o’r pwyllgor nad yw’n 
ynad. Rhowch resymau. 

C25: A ydych yn cytuno y dylai pob ymgeisydd llwyddiannus ar gyfer rôl aelod 
enwebedig o’r pwyllgor gael ei hyfforddi ar gyfer y rôl, a chyda’n cynigion ar gyfer 
datblygu a chyflwyno’r hyfforddiant? Rhowch resymau. 

C26: A ydych yn cytuno na ddylai aelodau enwebedig o’r pwyllgor fod â deiliadaeth 
gyfyngedig ac y dylai eu penodiad barhau tan ddiwedd eu penodiad i’r pwyllgor 
cynghori? Rhowch resymau. 

C27: A ydych yn cytuno y dylai’r aelod enwebedig o’r pwyllgor gyflawni ei 
ddyletswyddau drwy ymgynghori ag ysgrifennydd y pwyllgor cynghori? Rhowch 
resymau. 

C28: A ydych yn cytuno y dylid dileu’r darpariaethau diangen i’r pwyllgor cynghori 
ystyried cwynion yn llawn ac i gadeiryddion pwyllgorau benderfynu delio â chwyn 
yn bersonol? Rhowch resymau. 

C29: A ydych yn cytuno y dylai’r weithdrefn gyflym arfaethedig fod yn rhan o’r 
broses ar gyfer cwynion am ynadon, ac y dylai ysgrifennydd y pwyllgor gyflawni’r 
un swyddogaethau yn y broses â’r JCIO? Rhowch resymau. 

C30: A ydych yn cytuno y dylai ysgrifenyddion y pwyllgor cynghori benderfynu a 
ddylid ymchwilio i wybodaeth a dderbynnir yn absenoldeb cwyn? Rhowch resymau. 

C31: Ydych chi’n cytuno y dylai cyfnod o atal fod ar gael yn gyffredinol fel sancsiwn 
am gamymddwyn? Rhowch resymau. 

C32: Ydych chi’n cytuno y dylai cyfnod o atal ar ôl euogfarn droseddol, neu 
ganfyddiad o gamymddwyn, fod yn ddi-dâl i ddeiliaid swyddi cyflogedig? Rhowch 
resymau. 

C33: A ydych yn cytuno y dylai deiliaid swyddi y byddai eu hatal dros dro yn arwain 
at ganlyniadau ariannol allu cyflwyno sylwadau am galedi cyn gwneud penderfyniad 
terfynol? Rhowch resymau. 

C34: Ydych chi’n cytuno â’n cynnig i ailenwi’r sancsiynau disgyblu sy’n is nag atal 
o’r swydd? Rhowch resymau. 

C35: A ydych yn cytuno y dylai datganiadau disgyblu gynnwys mwy o fanylion ac y 
dylai deiliaid swyddi allu gwneud sylwadau ar eiriad arfaethedig y datganiadau? 
Rhowch resymau. 

C36: A ydych chi’n cytuno â’n cyfnodau cyhoeddi arfaethedig ar gyfer datganiadau 
disgyblu? Rhowch resymau. 

C37: A ydych yn cytuno y dylai datganiadau disgyblu sydd wedi’u dileu fod ar gael 
gan y JCIO ar gais? Rhowch resymau. 

C38: A ydych chi’n cytuno â’n cynigion ar gyfer gwella adroddiad blynyddol y JCIO? 
Rhowch resymau. 

C39: A ydych yn cytuno y dylid cael ymgyrch recriwtio newydd ar gyfer barnwyr 
enwebedig, aelodau panel disgyblu ac aelodau enwebedig o’r pwyllgor, gan annog 
ymgeiswyr o gefndiroedd amrywiol? Rhowch resymau. 

C40: A ydych yn cytuno y dylid datblygu strategaeth allgymorth amrywiaeth i annog 
mwy o ddeiliaid swyddi/lleygwyr o grwpiau heb gynrychiolaeth ddigonol i 
ymgymryd â rolau yn y broses ddisgyblu? Rhowch resymau. 

C41: A ydych yn cytuno y dylai hyfforddiant amrywiaeth ar gyfer deiliaid swyddi ac 
aelodau lleyg o’r panel sy’n ymgymryd â rolau yn y broses ddisgyblu fod yn 
orfodol? Rhowch resymau. 

QIA-1: A ydych chi’n cytuno ein bod wedi nodi effeithiau’r cynigion hyn ar 
gydraddoldeb yn gywir? Os nad ydych yn cytuno, rhowch eich rhesymau, ynghyd 
ag unrhyw dystiolaeth. 

